
Abstract: University students are the potential human capital that must be developed with
appropriate skills and good values to form an exemplary personal quality. In this regard,
they are encouraged to be exposed to social entrepreneurship programs that allow them to
apply entrepreneurial skills in solving community problems in the environment. Such
programs are expected to foster the altruism character or trait which is the act of assisting
others voluntarily without expecting any remuneration or reward. Altruism needs to be
fostered in order for noble personal values to be manifested among university students. This
include the willingness to sacrifice their time, energy, materials and ideas to solve social
problems or helping others in need. Hence, this conceptual paper aims to examine the
concepts and theories related to altruism as well as social entrepreneurship and relevant
proposals to be guided towards nurturing altruism through social entrepreneurship
programs in universities.

Abstrak: Pelajar universiti merupakan bakal modal insan yang perlu digarap dengan
kemahiran dan nilai murni yang bersesuaian untuk membentuk kualiti peribadi teladan.
Sehubungan itu, mereka disaran agar didedahkan dengan program bercorak keusahawanan
sosial yang memberi ruang untuk mereka mengaplikasi kemahiran keusahawanan dalam
menyelesaikan masalah masyarakat di persekitaran. Program sedemikian diharap dapat
memupuk ciri atau tret altruisme yang merupakan tindakan membantu orang lain secara
sukarela yang dilakukan tanpa mengharapkan sebarang ganjaran atau imbuhan. Altruisme
perlu dipupuk agar nilai peribadi mulia dapat dimanifestasikan dalam diri pelajar universiti.
Perkara ini meliputi kesanggupan berkorban waktu, tenaga, material mahupun idea untuk
bersama-sama menyelesaikan masalah sosial atau membantu insan lain yang memerlukan.
Justeru, kertas kerja konseptual ini bertujuan mengupas konsep dan teori berkaitan altruisme
serta keusahawanan sosial serta cadangan yang relevan untuk dijadikan panduan ke arah
memupuk altruisme menerusi program keusahawanan sosial di universiti.

Keywords: altruisme, keusahawanan sosial, pelajar universiti

Pengenalan

Di Malaysia, kerajaan melalui sistem pendidikan tingginya amat menitikberatkan pendidikan
keusahawanan sebagai salah satu platform untuk menggarap dan membentuk personaliti
unggul usahawan dalam kalangan pelajar universiti di peringkat tertiari. Hal ini terbukti
menerusi Rancangan Jangka Panjang Ketiga (RRJP Ke-3) yang menzahirkan pendidikan
keusahawanan sebagai salah satu strategi ke arah meningkatkan bilangan tenaga mahir,
berkebolehan membangunkan inovasi dan teknologi serta sekaligus menggalakkan
penglibatan masyarakat dalam menceburi bidang perniagaan menjelang tahun 2020. Ekoran
itu, budaya makan gaji diharap dapat dikurangkan sekiranya bilangan usahawan dapat
ditingkatkan. Ini adalah usaha bertemali yang ada kaitannya dari pendidikan peringkat
menengah yang telah lebih awal mendedahkan pelajar sekolah menengah dengan pendidikan
keusahawanan melalui subjek Kemahiran Hidup bagi pelajar Tingkatan Satu hingga Tiga dan
subjek Perdagangan bagi pelajar Tingkatan Empat hingga Lima. Hal ini bertujuan untuk
menarik minat pelajar untuk menceburi bidang tersebut pada masa akan datang (Farhana,
2013; Norhamizah 2017).

Di peringkat pengajian tinggi, universiti awam diwajibkan menawar program dan kursus
berkaitan pendidikan keusahawanan sejak tahun 2007. Keadaan ini diperteguhkan lagi dengan
wujudnya Dasar Pembangunan Keusahawanan IPT pada tahun 2010 yang membuka luas
ruang kepada pelajar menceburi dan mengaplikasi pengetahuan serta pengalaman sedia ada
dalam dunia keusahawanan yang sebenar (Kementerian Pengajian Tinggi, 2007; Dasar
Pembangunan Keusahawanan IPT 2010). Untuk tujuan tersebut, Kkerajaan telah
memperuntukkan wang bagi mengadakan pelbagai kursus keusahawanan dengan harapan
dapat melahirkan graduan yang berkualiti dan berdaya saing serta sekaligus menjadikan insan
yang seimbang dengan pelbagai aspek (Abdul Aziz, et.al, 2011) kerana bidang ini adalah salah
satu mekanisme yang praktikal bagi mengatasi masalah pengangguran dalam kalangan
graduan (Hashim & Radio, 2011).

Melalui platform keusahawanan juga, Institusi Pengajian Tinggi (IPT) disaran agar
menerapkan keusahawanan sosial kepada pelajar bagi melahirkan graduan yang altruistik dan
holistik. Oleh kerana keusahawanan sosial ini masih baru sama ada di dalam mahupun di luar
negara, maka wujud beberapa isu dalam mendidik, menerap dan membudayakan
keusahawanan sosial. Antara isu yang sering dibincangkan adalah berkaitan kurangnya
kesedaran dalam kalangan ahli akademik mengenai kepentingan pembudayaan keusahawanan
sosial. Faktor kesedaran ini adalah merupakan faktor kritikal dalam menentukan penerimaan
dan implementasi konsep tersebut di IPT. Selain itu, ahli akademik dan pegawai kanan IPT
masih kurang jelas mengenai ciri-ciri keusahawanan sosial itu sendiri sebelum ia dibudayakan.

Berdasarkan isu-isu tersebut, setiap sekolah, fakulti pendidikan atau fakulti perniagaan disaran
agar bertindak balas terhadap aliran keusahawanan sosial yang semakin popular serta
memenuhi keperluan pelajar yang berminat dengan keusahawanan sosial melalui program
ijazah dan sarjana keusahawanan yang ditawarkan. Pelajar universiti perlu digarap dengan
keusahawanan sosial ekoran aspek penguasaan kemahiran asas insaniah yang masih minimum,
ketidakupayaan menguasai kemahiran sosial dengan baik serta tidak menonjolkan akhlak yang
berkesan dalam masyarakat. Selain itu, terdapat juga sebilangan pelajar universiti yang
dilaporkan bersikap mementingkan diri sendiri dan tidak gemar membantu rakan sekuliah,
apatah lagi untuk terlibat dengan aktiviti berunsur khidmat komuniti di luar kampus. Maka,
keusahawanan sosial merupakan satu platform pendidikan yang dijangka berupaya membuka
peluang kepada pelajar universiti untuk mengasah kemahiran sosial, membina jati diri,
berdaya keusahawanan dan bersikap lebih altruistik (Hariyaty et al. 2013).

Oleh yang demikian, kertas kerja konseptual ini bertujuan menengupas konsep dan teori
berkaitan altruisme serta keusahawanan sosial serta cadangan yang relevan untuk dijadikan
panduan ke arah memupuk altruisme menerusi program keusahawanan sosial di universiti.

Konsep Altruisme

Altruisme ialah tindakan sukarela yang dilakukan seseorang atau sekelompok orang untuk
menolong orang lain tanpa mengharapkan ganjaran mahupun imbuhan. Tret keperibadian
altruistik dikesan apabila seseorang itu menunjukkan kesediaan untuk berkorban waktu,
tenaga atau material untuk kepentingan kebahagiaan atau kesenangan orang lain tanpa
mengharapkan sesuatu ganjaran selepas perlakuan tersebut. Mereka dapat menikmati dan
merakan kepuasan yang tersendiri ekoran perbuatan membantu orang lain yang dilaksana.
Altruisme juga ditakrif sebagai suatu keminatan untuk membantu orang lain serta sikap yang
tidak mementingkan diri sendiri secara semulajadi dalam menolong orang lain. Altruisme
disifatkan sebagai tindakan yang dilaksanakan tanpa mengharap keuntungan peribadi.
Seseorang individu itu dikatakan sebagai seorang yang altruis apabila ia dberperanan memberi
sesuatu, berempati dengan tidak ada keinginan untuk memperoleh imbuhan dari gerak
kerjanya (Garliah & Wulandari, 2003). Justeru, tret altruisme ini perlu dipupuk agar nilai
peribadi mulia yang sanggup berkorban waktu, tenaga, material mahupun idea untuk bersama-
sama menyelesaikan masalah sosial atau membantu insan lain yang memerlukan dapat
dijelmakan dalam kalangan pelajar universiti.

Teori Empati-Altruisme

Empati adalah respon emosional yang berhubung dengan perasaan orang lain, ketika
seseorang melihat orang lain berada dalam keadaan distress, mereka ikut merasakan perasaan
orang tersebut. Pengalaman empati yang tulus ini memotivasi seseorang untuk mengurangi
distress atau kesedihan orang lain dengan berperilaku altruistik. Hakikatnya, Teori Empati-
Altruisme menjelaskan bahawa emosi empati manusia terhadap kemaslahatan manusia lain
adalah motivasi utama yang menjadikan seseorang individu itu altruistik. Dengan kata lain,
sikap individu yang tidak mementingkan diri sendiri dan sentiasa mendahulukan orang lain
dalam tindakannya adalah fokus utama altruisme (Batson et al. 1981). Teori berdasarkan
altruism ini dikaitkan dengan tindakan yang meningkatkan kebajikan insan lain. Adakah
manusia boleh menjadi sebenar-benar altruistik? Adakah empati sahaja yang dirasai manusia
dan tiada sebarang kecenderungan untuk membantu insan lain? Teori ini mampu menjelaskan
kenapa manusia berkecenderungan untuk bertingkah laku secara altruistik dalam situasi yang
membangkitkan empati.

Secara teoritikal, pendekatan altruistik mengekalkan makna 'sebenar' altruisme seperti yang
pernah didefinisi oleh Batson et al. (1981). Di sini, motivasi yang diarahkan kepada matlamat
meningkatkan kesejahteraan orang lain dan perasaan ganjaran diri atau pengurangan
kesusahan diri adalah hasil sampingan daripada tindakan ini. Walau bagaimanapun,
penyokong 'keperibadian altruistik' menggambarkan seorang yang altruist sebagai seseorang
yang mempunyai standard keadilan yang lebih tinggi, mempamerkan tanggungjawab sosial
yang jelas, menjelmakan tindakan berdasarkan pemikiran kritis ala usahawan yang
mementingkan kebajikan masyarakat, kaya dengan nilai etika dan moral serta lebih empati
terhadap perasaan serta hak orang lain.

Keusahawanan Sosial

Dalam konteks barat, keusahawanan sosial dianggap sebagai usahaniaga yang bukan
berasaskan keuntungan tetapi mencipta nilai sosial atau perubahan dengan menangani cabaran
sosial menggunakan inovasi, proses inovatif, atau menguruskan strategi dana oleh mereka
yang memiliki daya keusahawanan dan etika yang tinggi (Mair & Marti 2005). Manakala di
Asia yang meliputi kebanyakan negara membangun, definisi keusahawanan sosial sama
dengan istilah di atas kecuali ia turut memerlukan keuntungan kewangan dan memerlukan
bukan sahaja kepimpinan keusahawanan sosial tetapi juga usahawan akar umbi (Bornstein
2007). Menurut Nicholls dan Cho (2008), keusahawanan sosial ialah satu siri aktiviti
organisasi yang meliputi tiga kategori penting iaitu kesosialan, inovasi dan orientasi pasaran.

Tuntasnya, setiap individu sememangnya mempunyai peluang untuk menjadi usahawan sosial
(Sommerrock 2010; Seymour 2012). Namun begitu, perbezaan antara usahawan sosial dengan
usahawan komersial ialah dari segi kesediaan mereka untuk mencipta kreativiti, inovasi dan
sanggup mengambil risiko bagi menyelesaikan masalah masyarakat secara inovatif di samping
mempertingkatkan potensi diri dengan menggunakan peluang keusahwanan sosial yang ada.
Oleh demikian, ciri-ciri asas usahawan perlu ada dalam diri seorang usahawan sosial tanpa
mengira peluang keusahawanan sosial yang diceburi (Hariyaty 2014; Norasmah et. al, 2012).

Pemupukan Tret Altruisme Menerusi Program Bercorak Keusahawanan Sosial
di Universiti

Dalam konteks keusahawanan sosial, tindakan atau tingkah laku keusahawanan sosial
dipercayai dimotivasikan oleh emosi empati-altrusitik ini. Usahawan sosial yang peka
terhadap kemaslahatan masyarakat di sekelilingnya akan mengenal pasti sebarang peluang
untuk membantu meningkatkan kesejahteraan ekonomi dan sosial masyarakat di
persekitarannya secara sukarela tanpa menginginkan sebarang imbal balas. Demikian itu,
generasi modal insan yang akan dihasilkan bukan semata-mata yang berfokus keuntungan
kewangan dan material semata-mata, malah perlu mendahului keperluan dan kemaslahatan
orang lain berbanding agenda peribadi (Wang et al. 2013). Maka, konsep keusahawanan sosial
juga dikatakan satu mekanisme penting dalam melahirkan seseorang usahawan sosial dalam
kalangan graduan yang bukan saja faham dan peka akan permasalahan yang dihadapi
masyarakat di sekelilingnya, tetapi mempunyai kemahiran keusahawanan bagi mengangkat
taraf masyarakat dalam bidang ekonomi, kebajikan, pendidikan serta kesihatan.

Setelah mengambil kira pandangan daripada literatur keusahawanan tradisional dan bukti
anekdot dalam bidang keusahawanan sosial, Mair dan Noboa (2003) dan Mazura (2015)
mengusulkan bahawa tingkah laku dan tekad untuk mewujudkan usaha teroka sosial
dipengaruhi oleh keinginan serta kebolehlaksanaan terhadap usaha teroka sosial tersebut.
Keinginan terhadap usaha teroka terdiri daripada elemen sikap yang meliputi empati dan
pertimbangan moral. Manakala kebolehlaksanaan usaha teroka sosial tertanggap pula meliputi
elemen sokongan sosial dan kepercayaan terhadap efikasi kendiri. la juga adalah keupayaan
secara intelektual dan emosional untuk berkongsi emosi atau perasaan orang lain. Empati juga
merupakan satu ciri keperibadian yang stabil untuk dikaji. Maka, adalah tidak bersalahan
sekiranya kajian keusahawanan sosial banyak dimulakan dengan aspek keperibadian bagi
meninjau beberapa fenomena yang berkaitan dengan individu mahupun organisasi yang
menggerakkan usaha-usaha tertentu.

Jika dilihat dari sudut pembinaan modal insan untuk keperluan negara, kualiti yang wujud
dalam diri usahawan sosial yang memiliki tret altrusitik perlu dibudayakan kepada pelajar
(Hariyaty et al. 2016). Pelajar universiti yang menceburi aktiviti keusahawanan sosial dengan
tret altruisme dapat dikenal pasti apabila dia memiliki kriteria berikut:

i. empati - kemampuan merasa, memahami dan peduli akan perasaan yang dialami orang
lain.
ii. sukarela - tidak ada keinginan untuk mendapatkan imbuhan balas.
iii.keinginan membantu - keinginan yang kuat untuk memberi bantuan kepada orang lain
tanpa diketahui oleh sesiapa pun.

Tret di atas bersesuaian dengan ciri usahawan sosial dilihat sebagai individu yang mempunyai
penyelesaian inovatif kepada masalah sosial yang sedang dihadapi oleh masyarakat (Radin Siti
Aishah et al. 2016). Selain di atas, mereka juga merupakan individu yang membantu ke arah
kemajuan ekonomi dengan mencari cara baru atau cara yang lebih baik untuk melaksanakan
sesuatu. Apa yang menarik berkaitan usahawan sosial ialah mereka merupakan pemimpin
keusahawanan sosial yang terdiri daripada manusia biasa yang membuat perkara-perkara yang
luar biasa (Brooks 2009; Verma 2009).

Oleh yang demikian, pelajar universiti perlu diberi dorongan dan galakan berterusan ke arah
membina tekad keusahawanan sosial mereka. Dalam konteks barat, keusahawanan sosial
dianggap sebagai usahaniaga yang bukan berasaskan keuntungan tetapi mencipta nilai sosial
atau perubahan dengan menangani cabaran sosial menggunakan inovasi, proses inovatif, atau
menguruskan strategi dana oleh mereka yang memiliki daya keusahawanan dan etika yang
tinggi (Mair & Marti 2005). Manakala di Asia yang meliputi kebanyakan negara membangun,
definisi keusahawanan sosial sama dengan istilah di atas kecuali ia turut memerlukan
keuntungan kewangan dan memerlukan bukan sahaja kepimpinan keusahawanan sosial tetapi
juga usahawan akar umbi (Bornstein 2007).

Menurut Nicholls dan Cho (2008), keusahawanan sosial ialah satu siri aktiviti organisasi yang
meliputi tiga kategori penting iaitu kesosialan, inovasi dan orientasi pasaran. Kesosialan
adalah satu dimensi di mana sesebuah organisasi berusaha dengan niat untuk mencapai
kemajuan objektif sosial secara efektif (Nicholls & Cho 2008). Kenyataan Nichols dan Cho
tersebut adalah bertepatan dengan kajian Marshall (2010), serta Nga dan Shamuganathan
(2010) yang mempersetujui bahawa pengorganisasian keusahawanan sosial mengandungi
elemen kesosialan yang sebenar mencakupi misi sosial yang eksplisit yang akan
mempengaruhi bagaimana usahawan sosial menanggap dan menilai peluang.

Hakikatnya, keusahawanan sosial adalah satu pendekatan keusahawanan yang usianya masih
di peringkat bayi dan berkembang seiring dengan pendidikan keusahawanan itu sendiri
(Borstein & Davis 2010; Gatchalian 2010; Megre et al. 2012; Suraya & Ahmad Rafflis 2015).
Namun, pendekatan dan nilai keusahawanan yang diketengahkan menerusi keusahawanan
sosial ini amat besar ertinya terhadap pertumbuhan modal insan yang dinamik, perubahan
sosial dan juga ekonomi sesebuah negara (Mohammad Reza et al. 2010). Dimensi
keusahawanan soisal yang didasari oleh beberapa elemen khusus yang jelas, berupaya untuk
menzahirkan modal insan yang inovatif, tidak anti sosial dan berorientasikan pasaran
(Hariyaty et al. 2016).

Dalam konteks keusahawanan sosial dari lensa dimensi inovasi, usahawan sosial yang
menggiatkan aktiviti keusahawanan sosial dikaitkan sebagai agen perubahan untuk masyarakat
(Suraini et al. 2016). Mereka akan memanfaatkan peluang yang tidak disedari oleh orang lain
seperti berusaha memperbaiki sistem dalam masyarakat, mencipta pendekatan baru,
pemangkin perubahan dan mewujudkan penyelesaian yang berdaya tahan ke arah kebaikan
masyarakat sejagat (Nicholls & Cho 2008). Usahawan sosial tidak seperti usahawan
perniagaan yang bermotifkan keuntungan, sebaliknya mereka bermotivasi untuk
meningkatkan taraf masyarakat, menjadi agen perubahan untuk masyarakat, memanfaatkan
peluang yang tidak disedari oleh orang lain untuk memperbaiki sistem, mencipta pendekatan
baru dan mencari penyelesaian untuk mengubah masyarakat ke arah kehidupan yang lebih
baik. Jiwa agen perubahan sosial yang dimiliki oleh mereka akan lebih ‘'altruis’ dengan
memfokuskan penyelesaian masalah masyarakat secara inovatif.

Sehubungan itu, usaha dan galakan terhadap keusahawanan sosial dalam kalangan pelajar
memerlukan strategi pendidikan yang terancang bagi merealisasikan kewujudan tekad untuk
menjadi usahawan sosial yang altruistik kelak. Tekad atau niat terhadap sesuatu tingkah laku
(behavioral intention) telah dikenal pasti sebagai indikator terbaik untuk tingkah laku
terancang, terutamanya jika tingkah laku tersebut jarang berlaku, sukar diperhatikan dan
melibatkan jangka masa yang tidak dapat ditentukan. Tekad merupakan petunjuk kepada

bagaimana sukarnya seseorang yang mahu mencuba dan sebanyak mana usaha yang dirancang
untuk melaksanakan sesuatu tingkah laku (Zaidatol Akmaliah 2009).

Menurut Teori Tingkah Laku Terancang, tekad untuk menceburi atau melakukan sesuatu
azam dipengaruhi oleh tiga komponen iaitu sikap seseorang dalam melakukan sesuatu,
tekanan sosial tertanggap (perceived social pressure) yang dinamakan norma subjektif dan
tingkah laku kawalan tertanggap (perceived behavioral control). Situasi ini sering berlaku
dalam bidang keusahawanan termasuk keusahawanan sosial di mana mengenal pasti peluang
dan menjadi usahawan adalah tingkah laku terancang. Maka, keusahawanan sosial juga boleh
dikategorikan sebagai suatu tingkah laku terancang yang sesuai dianalisa melalui model-
model tekad (Mohar et al. 2008; Mueller 2010). Jelasnya, program keusahwanan sosial yang
digiatkan dalam pendidikan keusahawanan adalah berkesan di dalam membangunkan efikasi
kendiri keusahawanan dan seterusnya berpotensi meningkatkan tekad pelajar untuk menceburi
keusahawanan sosial. Oleh yang yang demikian, program seumpama ini wajar dan perlu
dipergiatkan.

Cadangan dan Kesimpulan

Antara langkah yang boleh dilaksana ke arah menggarap ciri altruisme menerusi program
bercorak keusahawanan sosial ialah dengan menerapkan elemen altruisme dalam program
bercorak keusahawanan sosial dengan menyediakan peluang pelajar menjayakan projek
melibatkan komuniti secara hands on dan tidak hanya berdasarkan teori dalam bilik kuliah
semata-mata. Pelajar perlu diberi ruang untuk menganjur dan menjayakan program yang
mampu memberi manfaat pada komuniti secara kreatif agar mereka dapat menjelmakan tret
altruisme secara jelas. Misalnya, dengan menganjurkan program membantu komuniti anak
yatim, warga emas, orang kurang upaya dan gelandangan.

Selain itu, projek keusahawanan sosial yang dirancang dan bakal dilakukan mestilah berfokus
kepada isu memenuhi kebajikan komunti baik dari segi ekonomi, sosial mahupun persekitaran.
Pelajar perlu dipupuk dengan kesedaran awal bahawa mereka adalah agen perubahan sosial
yang perlu terlebih dahulu meletakkan diri mereka dalam kondisi komuni yang ingin dibantu.
Tindakan ini kebiasaannya akan menerbit empati dan simpati terhadap komuniti yang ingin
dibantu. Perasaan sukarela akan dapat diwujudkan.

Secara amnya, keusahawanan sosial yang kaya dengan nilai altruisme perlu dibudayakan
kepada pelajar di peringkat tertiari dengan pendedahan terhadap aktiviti keusahawanan sosial
yang meliputi aktiviti atau proses yang menggunakan kemahiran keusahawanan, melibatkan
inovasi serta pengambilan risiko dalam melaksanakan perubahan sosial dalam sesuatu tempoh
masa, melibatkan seluruh atau sebahagian masyarakat dalam proses melaksanakannya serta
impak dari proses tersebut adalah untuk masyarakat tersebut secara spesifik.

Berdasarkan rangkuman Teori Empati-Altruisme dan Model Dimensi Keusahawanan Sosial
yang dibincangkan di atas, dicadangkan agar pemupukan insan yang ikhlas dalam melakukan
tanggungjawab sosial dapat dijelmakan menerusi program/aktiviti keusahawanan sosial di
universiti dengan memperkasa isi kandungan program/aktiviti tersebut. Pengisian program
atau aktiviti Keusahawanan Sosial dengan pemupukan Tret Altruisme dicadangakn
merangkumi perkara-perkara berikut:

1. Pengetahuan dan kefahaman mengenai konsep Altruisme dalam Misi Aktiviti/Program
Keusahawanan Sosial.

2. Penetapan objektif program/aktiviti yang mengandungi pemupukan empati, kesukarelaan
dan keinginan membantu sesama insan dalam komuniti.

3. Penyediaan proposal program/aktiviti keusahawanan sosial.

4. Perlaksanaan aktiviti/progran keusahawanan sosial berpandukan Dimensi Keusahawanan
Sosial iaitu Inovasi, Kesosialan dan Orientasi Pasaran.

5. Penilaian program/aktiviti keusahawanan sosial dengan menyediakan set ujian atau
instrumen pengukuran yang setara bagi menilai kemenjadian tret altruisme yang
dihasratkan.

Justeru, perbincangan dalam kertas konsep ini diharap dapat memerihal berkaitan pemupukan
altruisme menerusi program keusahawanan sosial yang boleh dimanfaatkan oleh masyarakat
akademik dan pengurusan di universiti. Selain itu, komuniti juga di harap memperoleh
kebaikan daripada pemupukan altruisme ini dengan membuka peluang dan ruang kolaborasi
dengan pihak universiti agar dapat menerima kreativiti serta idea inovatif pelajar untuk
bersama-sama menyelesaikan masalah masyarakat. Dengan itu, diharapkan agar pembangunan
modal insan yang menyeluruh bagi mewujudkan generasi dan komuniti dengan upaya
usahawan sosial yang altruistik dapat dizahirkan di masa akan datang.

